
Дзяржаўная ўстанова адукацыі “Сярэдняя школа № 37 г.Магілева”, Магілеў, Беларусь
Сучасная адукацыя арыентавана на інтэлектуальнае  і   маральна-этычнае   развіццё асобы. Наша дзяржава зацікаўлена ў тым, каб сучасны выпускнік быў здольны самастойна, актыўна дзейнічаць, прымаць  рашэнні, гібка адаптавацца да зменных умоў жыцця. 

Кожны настаўнік літаратуры хацеў бы, каб яго вучні чыталі мастацкія творы,  якія вывучаюць на ўроках. Каб чыталі не толькі па праграме, але і звыш яе. Але чытанне не павінна быць прымусовым. Практыка паказвае, што сучасны вучань – асоба досыць патрабавальная. У ёй мы адзначаем такія рысы, як раскаванасць думкі, здольнасць да самастойнага мыслення, жаданне паразважаць. А мне, як выкладчыку літаратуры, заўсёды было цікава абапірацца на іх унутраную матывацыю, уласны вопыт, індывідуальныя асаблівасці.

З другога боку, пашырэнне камп’ютарызацыі і розных сучасных тэхналагічных сродкаў  ствараюць праблему набыцця навыкаў інтэлектуальных зносін, абмяжоўваюць моўную практыку вучняў. Часткова гэту задачу можна вырашыць  праз  выкарыстанне праектнай тэхналогіі ў цэлым ці яе элементаў на ўроках літаратуры.  Метад праектаў адзін з эфектыўных, бо адпавядае патрабаванням сучаснай адукацыі, паколькі з’яўляецца і практычна-арыентаваным, і асобасна-арыентаваным
[1,с. 53]. 
Яшчэ адным станоўчым момантам праектнай дзейнасці  з’яўляецца тое, што яна грунтуецца на творчай ініцыятыве яе ўдзельнікаў, а таму мае на мэце выкарыстанне даследчых,  пошукавых,  праблемных метадаў работы.  Развіваць гэтыя ўменні і якасці ў будучага грамадзяніна вельмі важна  і актуальна.

Усе ўдзельнікі  праекта працуюць  над  адной  і  той жа праблемай,  але разглядаюць  яе  ў  розных аспектах.  Як  вядома,  вырашэнне любой праблемы патрабуе прыцягнення разнастайных звестак з розных сфер жыцця,  з  розных навук.  Гэта стымулюе і падтрымлівае  інтэлектуальны рост вучня, садзейнічае развіццю іх аналітычных уменняў, выхаванню настойлівасці ў дасягненні мэты і нават вядзе  да  ўзнікнення новых глыбокіх  інтарэсаў.

Актуальнасць выбранага метаду абумоўлена педагагічнай запатрабаванасцю  і  значымасцю праектнай тэхналогіі, а  таксама магчымасцю прымянення яе на ўроках беларускай літаратуры з мэтай актывізацыі ўнутранай матывацыі вучняў і павышэння якасці ведаў.
Знаёмства з педагагічнай і навукова-метадычнай літаратурай па гэтай тэме падштурхнула  да дзейнасці знаёмства з працамі  А.М.Ястрабцавай “Як нараджаецца праект”,  С.І. Цыбульскай  “Выкарыстанне сучасных адукацыйных тэхналогій на ўроках беларускай мовы і літаратуры”. 
Хачу адзначыць, што праца над праектам будзе мець лепшы вынік, калі настаўнік будзе не толькі выконваць ролю кіраўніка, які рэгулюе творчую, даследчую дзейнасць вучняў і дае  патрэбны накірунак, але будзе і сам актыўна ўдзельнічаць у ёй.  Для гэтага, на маю думку, важна прытрымлівацца наступных дыдактычных прынцыпаў:
- у цэнтры творчай дзейнасці вучань, які павінен мець магчымасць рэалізаваць сябе, адчуць поспех;
-  у працэсе работы над праектам  дзеці вучацца ўзаемадзейнічаць паміж сабой, з настаўнікам, з кансультантамі розных сфер дзейнасці;
-  кожны вучань мае магчымасць прымяніць  ужо набытыя веды і вопыт;
- вучні павінны мець свабодны выбар тэмы праекта, партнёраў у распрацоўцы  яго, крыніц і спосабаў атрымання інфармацыі, формы прадстаўлення вынікаў. 
Паспяховая рэалізацыя тэхналогіі праектнага навучання, як паказала практыка, магчымая ў тым выпадку, калі настаўнік стварае  наступныя педагагічныя ўмовы:
· падбор  праблемнай сітуацыі для фармулявання вучнямі актуальнай і цікавай тэмы даследавання;

· прадстаўленне магчымасці выбару тэмы праекта, а таксама магчымасць індывідуальна або калектыўна планаваць працу, рэалізоўваць свой праект

· кансультаванне на ўсіх этапах работы над праектам;

· арганізацыя  святочнай па форме і сур’ёзнай па змесце прэзентацыі ўсімі ўдзельнікамі праекта іх адукацыйнай прадукцыі.

Найбольш зручным і зразумелым мне падаецца падыход, адлюстраваны ў кнізе Запрудскага Н.І. “Сучасныя школьныя тэхналогіі” [3,с. 152-154]. Абапіраючыся на яго, я вызначыла наступныя этапы:
1. Падрыхтоўка (вызначэнне тэмы, праблемы, абмеркаванне, фармуляванне, пастаноўка мэты). Настаўнік арганізуе абмеркаванне, удакладняе этапы і тэрміны заканчэння працы.
2. Планаванне ( вызначэнне крыніц інфармацыі, спосабаў яе збору і аналізу; вызначэнне спосабу прадстаўлення вынікаў; размеркаванне заданняў; выпрацоўка плана дзеянняў). Настаўнік выконвае карэкцыйна-кансультатыўную функцыю.

3. Даследаванне (збор інфармацыі: апытванне, інтэрвью, анкетаванне, вывучэнне літаратурных крыніц). Тут магчымы кансультацыі з іншымі настаўнікамі, бацькамі.
4. Аналіз і абагульненне (удзельнікі групы прапануюць сваё бачанне ў вырашэнні праблемы і выпрацоўваюць агульную стратэгію сваёй працы).

5. Стварэнне праекта (праект мае абавязковую пісьмовую частку – справаздачу аб праведзенай рабоце). Да яго можа быць створана прэзентацыя. 
6. Прадстаўленне праекта і публічная  абарона ( яна можа праходзіць у класе ці ў актавай зале для некалькіх класаў).
7. Ацэнка праекта ( калектыўнае абмеркаванне і самаацэнка). 
Эфектыўнасць сваёй работы пры выкарыстанні праектнай тэхналогіі я назіраю на працягу таго часу, што карыстаюся ёй . Пры тым, што колькасць гадзін, адведзеная на вывучэнне  літаратуры невялікая, метад праектаў дазваляе павялічыць аб’ём зместу ўрока. Вучні лягчэй засвойваюць вучэбны матэрыял. Якасць ведаў па беларускай літаратуры ў класах, дзе я працую, штогод павышаецца. Гэта сведчыць пра неабходнасць далейшай работы ў дадзеным  накірунку.
Праектны метад – адзін з дзейсных для асобасна-арыентаванага навучання і самастойнай работы вучняў, бо ён фарміруе наступныя кампетэнцыі: камунікатыўную (зносіны ў групе, выступленні, адказы на пытанні);  сацыяльную (уменне выкарыстоўваць веды для вырашэння праблем);  [6,с.2]  інфармацыйную (атрыманне патрэбнай інфармацыі з розных крыніц). Выкарыстанне праектнай тэхналогіі стварае ў класе атмасферу, якая садзейнічае таму, каб дзеці без страху і з натхненнем сустракалі праблемы і былі здольныя іх вырашыць. Працэс навучання для вучняў становіцца цікавым, што спрыяе павышэнню матывацыі, росту пазнавальнай актыўнасці.
Варта падкрэсліць, што ў дадзенай тэхналогіі, як і ў многіх іншых інавацыях [7,с.32-36], прынцыпова мяняецца роля настаўніка. Ён становіцца партнёрам, які актывізуе і накіроўвае навучальны працэс. Дзеці ж вучацца бесканфліктнаму абмену меркаваннямі, паказваюць сваю індывідуальнасць.

